ԱՄՓՈՓԱԹԵՐԹ

««Զինվորական ծառայության և զինծառայողի կարգավիճակի մասին» օրենքում լրացումներ և փոփոխություններ կատարելու մասին» ՀՀ օրենքի նախագծի
	1. Արդարադատության նախարարություն
	14.04.2026թ.

	
	N /27.1/19319-2026 

	1․ ««Զինվորական ծառայության և զինծառայողի կարգավիճակի մասին» օրենքում լրացումներ և փոփոխություններ կատարելու մասին» օրենքի նախագծի (այսուհետ՝ Նախագիծ 1) 9-րդ հոդվածի 1-ին մասի 2-րդ կետով նախատեսվող լրացման արդյունքում ստացվում է, որ պայմանագրային զինվորական ծառայության անցած զինծառայողի պայմանագրի գործողությունը դադարում է սույն օրենքի 27-րդ հոդվածի 6-րդ մասի հիման վրա պայմանագրային զինվորական ծառայություն անցնող զինծառայողին մեկ օրացուցային տարվա ընթացքում թմրամիջոց, հոգեմետ (հոգեներգործուն) նյութ, դրանց պատրաստուկ կամ դրանց համարժեք նյութ (անալոգ կամ դրանց ածանցյալ) գործածելու համար առնվազն երկու անգամ կամ այլ կարգապահական իրավախախտումների համար առնվազն հինգ անգամ կարգապահական պատասխանատվության ենթարկելու դեպքերում՝ պայմանագրային զինվորական ծառայությունը դադարեցնելու հրամանն ուժի մեջ մտնելու օրը:

Այս առումով հստակեցման կարիք ունի, թե ինչպես է որոշվելու զինծառայողների կողմից թմրամիջոց, հոգեմետ (հոգեներգործուն) նյութ, դրանց պատրաստուկ կամ դրանց համարժեք նյութ (անալոգ կամ դրանց ածանցյալ) գործածելու հանգամանքները, արդյոք նախատեսվում է նրանց պարտադիր բժշկական փորձաքննության ենթարկել, եթե այո, ապա լրացուցիչ պարզաբանման կարիք ունեն նաև այն դեպքերը, երբ զինծառայողները կհրաժարվեն բժշկական փորձաքննություն անցնելուց, բացի այդ, պարզ չէ, թե ինչու նման տեսակի ակնհայտ կոպիտ խախտման համար չի նախատեսվում պայմանագրի գործողության դադարեցում հենց առաջին իսկ խախտումից հետո։

Անդրադառնալով կամ այլ կարգապահական իրավախախտումներ ձևակերպմանը, հարկ է նշել, որ այն անհրաժեշտ է պարզաբանել՝ հստակ նշելով բոլոր կարգապահական իրավախախտումները՝ իրավական որոշակիության և համաչափության սկզբունքներից ելնելով՝ նկատի ունենալով, որ կարգապահական իրավախախտումները հանգեցնելու են պայմանագրի գործողության դադարեցման, ուստի դրա իրավատերերի համար պետք է լինեն կանխատեսելի։ Բացի այդ, պարզ չէ, թե արդյոք նշված այլ կարգապահական իրավախախտումների մեջ ներառված են բոլոր տեսակի կարգապահական խախտումները։
	Ընդունվել է ի գիտություն
Հանգամանքը հաստատվելու է ծառայողական քննությամբ և կարգապահական տույժի կիրառմամբ:
Ընդունվել է ի գիտություն
 Խնդրի քննարկման արդյունքներով Պաշտպանության նախարարությունը նպատակահարմար է գտնում համապատասխան պարտքը կատարած և կարգապահական պատասխանատվության ենթարկված զինծառայողին հնարավորություն տալ շարունակելու պայմանագրային զինվորական ծառայությունը:
Ընդունվել է մասամբ
Կարգապահական իրավախախտումների տեսակները սահմանված են «Հայաստանի Հանրապետության զինված ուժերի կարգապահական կանոնագիրք» օրենքի 5-րդ գլխում: Լրացվել է «օրենքով սահմանված» բառերը:

	2․ Նախագիծ 1-ի 16-րդ հոդվածի 2-րդ մասի «ենթակետով» բառն անհրաժեշտ է փոխարինել «կետում» բառով։
	Ընդունվել է

	3․ Նախագիծ 1-ի 17-րդ հոդվածի 2-րդ մասի «փոփոխությունները և լրացումներն» բառերն անհրաժեշտ է փոխարինել «փոփոխություններ և լրացումներ նախատեսող իրավական ակտերն» բառերով։ 
	Ընդունվել է

	2. Աշխատանքի և սոցիալական հարցերի նախարարություն
	13.03.2026թ.

	
	N ԱԹ/ԳԽ/9044-2026

	Դիտողություներ և առաջարկություններ չկան:
	Ընդունվել է ի գիտություն

	3. Ֆինանսների նախարարություն
	06.04.2026թ.

	
	N 01/11-4/7826-2026

	«Զինվորական ծառայության և զինծառայողի կարգավիճակի մասին» օրենքում լրացումներ և փոփոխություններ կատարելու մասին» ՀՀ օրենքի նախագծի 15-րդ հոդվածով նախատեսվում է ռազմաուսումնական հաստատություն ավարտած և սպայական պաշտոնի նշանակված զինծառայողների բնակարանային ապահովության շրջանակներում սահմանված հիփոթեքային վարկավորման ծրագրով նախատեսվող գումարն ուղղել նաև այլ նպատակային ծախսերի, մասնավորապես՝ վերանորոգմանը և/կամ կահավորմանը:
ՀՀ կառավարության 05.02.2026 թվականի N 5 նիստի արձանագրության քաղվածքի համաձայն՝ ՀՀ փոխվարչապետ Տիգրան Խաչատրյանի կողմից ՀՀ պաշտպանության նախարարին հանձնարարվել է համագործակցելով շահագրգիռ մարմինների հետ՝ քննարկել բնակարանը կամ բնակելի տունն առավելագույն արժեքից ցածր արժեքով ձեռք բերելու դեպքում առաջացած տարբերության գումարը ձեռք բերողի այլ նպատակային ծախսերին ուղղելու հարցը՝ հաշվի առնելով, որ առավելագույն արժեքը չհանդիսանա բնակարանը կամ բնակելի տունը միայն Երևանում ձեռք բերելու հնարավորություն:
Տեղեկացնում ենք, որ գործող կարգավորման շրջանակներում, կախված բնակարանի կամ բնակելի տան ձեռքբերման արժեքից, հնարավոր են տնտեսումների ձևավորում, մինչդեռ, առաջարկվող փոփոխության պայմաններում (բնակարանային ապահովության շրջանակներում սահմանված հիփոթեքային վարկավորման ծրագրով նախատեսվում է վարկավորման գումարն ուղղել նաև այլ նպատակային ծախսերի (վերանորոգում, կահավորում) կատարմանը) նման տնտեսումները պետական բյուջեի առումով գրեթե բացառվելու են։
	Ընդունվել է մասամբ
Հանվել է կահավորմանն ուղղելու հնարավորության վերաբերյալ դրույթը:

	4. Ներքին գործերի նախարարություն
	30.03.2026թ.

	
	N 43/6/82098-2026

	1․ «Զինվորական ծառայության և զինծառայողի կարգավիճակի մասին» օրենքում լրացումներ և փոփոխություն կատարելու մասին» օրենքում լրացում կատարելու մասին օրենքի նախագծով (այսուհետ՝ Նախագիծ) «Զինվորական ծառայության և զինծառայողի կարգավիճակի մասին» օրենքում լրացումներ և փոփոխություն կատարելու մասին» 2024 թվականի հունվարի 16-ի ՀՕ-23-Ն օրենքի (այսուհետ՝ Օրենք) 5-րդ հոդվածն առաջարկվում է լրացնել 2.1-ին մասով՝ հետևյալ բովանդակությամբ. «Զինվորական ծառայության և զինծառայողի կարգավիճակի մասին» օրենքի 19-րդ հոդվածի 1.1-ին և 1.2-րդ մասերի գործողությունը չի տարածվում 2020 թվականի սեպտեմբերի 27-ին սանձազերծված ռազմական գործողությունների հետևանքով Հայաստանի Հանրապետությունում բնակություն հաստատած, ինչպես նաև 2023 թվականի սեպտեմբերի 19-ին սանձազերծված ռազմական գործողությունների հետևանքով ներքին գործերի պետական լիազոր մարմնի կողմից վարվող բնակչության պետական ռեգիստրում որպես բռնի տեղահանված հաշվառված անձանց վրա:»։

Հաշվի առնելով վերոգրյալը, ինչպես նաև՝ այն հանգամանքը, որ լրացվող իրավակարգավորումներն իրենց բնույթով անցումային լուծումներ չեն պարունակում, առաջարկվում է «Զինվորական ծառայության և զինծառայողի կարգավիճակի մասին» օրենքում լրացումներ և փոփոխություն կատարելու մասին» 2024 թվականի հունվարի 16-ի ՀՕ-23-Ն օրենքում լրացում կատարելու մասին կարգավորումը նախատեսել հիմնական օրենքում։
	Ընդունվել է ի գիտություն
Քանի որ կարգավորումը վերաբերում է համապատասխան ռազմական գործողությունների արդյունքում Հայաստանի Հանրապետությունում բնակություն հաստատած որոշակի սահմանափակ քանակով անձանց, որոնց կարգավիճակի աստիճանաբար փոփոխության արդյունքում հնարավոր է որոշակի ժամանակահատված հետո առկա չլինեն ներկայացված կարգավորման շահառուներ՝ ուստի նպատակահարմար է գտնվել կարգավորումը նախատեսել անցումային հոդվածում:

	2․ Նախագծի 1-ին հոդվածով Օրենքի 5-րդ հոդվածում լրացվող 2․1-ին մասում օգտագործվում է նաև «բռնի տեղահանված հաշվառված անձ» հասկացությունը։ Պետք է նշել, որ օրենսդրությամբ նշված հասկացությունը չի կիրառվում որպես ընդհանուր իրավական կատեգորիա։ Օրինակ՝ ՀՀ կառավարության մի շարք որոշումներում, որտեղ օգտագործվում է «բռնի տեղահանված անձ» հասկացությունը, այն վերաբերում է բացառապես դրանցով սահմանված շահառուների կոնկրետ շրջանակին։ ՀՀ կառավարության 2023 թվականի հոկտեմբերի 3-ի թիվ 1675-Լ որոշմամբ սահմանվում են այն անձանց խմբերը, ովքեր հանդիսանում են բռնի տեղահանված անձինք։

Նշված որոշման մեկնաբանությունից պարզ է դառնում, որ բռնի տեղահանված անձ կարող են հանդիսանալ ինչպես ՀՀ քաղաքացիները, այնպես էլ՝ օտարերկրացիները, այդ թվում՝ նաև ՀՀ կառավարության 2023 թվականի հոկտեմբերի 26-ի թիվ 1864-Ն որոշման հիմքով ժամանակավոր պաշտպանության կարգավիճակ (փախստական) ստացած անձինք։ Բացի այդ, վերջիններս ՀՀ  բնակչության պետական ռեգիստրում հաշվառված չեն որպես «բռնի տեղահանված անձ»։
	Ընդունվել է
Կատարվել է փոփոխություն:

	5. Ազգային անվտանգության ծառայություն
	20.03.2026թ.

	«Զինվորական ծառայության և զինծառայողի կարգավիճակի մասին» օրենքում լրացումներ և փոփոխություններ կատարելու մասին» օրենքի նախագծի 9-րդ հոդվածի 2-րդ կետով օրենքի 34-րդ հոդվածի 1-ին մասում լրացվող նոր՝ 4.1-ին կետում առաջարկվում է «առնվազն երկու» բառերը փոխարինել «մեկ» բառով, հաշվի առնելով թմրամիջոցների, հոգեմետ (հոգեներգործուն) նյութերի, դրանց պատրաստուկների կամ դրանց համարժեք նյութերի (անալոգների կամ դրանց ածանցյալների) գործածման հանրային վտանգավորությունը և այն հանգամանքը, որ Վարչական իրավախախտումների վերաբերյալ ՀՀ օրենսգրքի 44.2-րդ հոդվածով վարչական պատասխանատվություն է նախատեսված առանց բժշկի նշանակման թմրամիջոցներ, հոգեմետ (հոգեներգործուն) նյութեր գործածելու համար: Միաժամանակ, որպես պայմանագրի գործողությունը դադարեցնելու հիմք նպատակահարմար է նախատեսել նաև խաղամոլ հանդիսանալու հանգամանքը:

Առաջարկվում է նաև նախագծի նշված հոդվածով նախատեսված իրավակարգավորումները տարածել ոչ միայն «Զինվորական ծառայության և զինծառայողի կարգավիճակի մասին» օրենքի 27-րդ հոդվածի 6֊րդ մասի հիման վրա պայմանագրային զինվորական ծառայություն անցնող զինծառայողների, այլ բոլոր պայմանագրային զինծառայողների վրա:
	Ընդունվել է ի գիտություն
 Խնդրի քննարկման արդյունքներով Պաշտպանության նախարարությունը նպատակահարմար է գտնում համապատասխան պարտքը կատարած և կարգապահական պատասխանատվության ենթարկված զինծառայողին հնարավորություն տալ շարունակելու պայմանագրային զինվորական ծառայությունը: Ինչ վերաբերում է խաղամոլ հանդիսանալու վերաբերյալ կարգավորումներին, ապա գտնում ենք հարցը լրացուցիչ քննարկման կարիք ունի՝ արարքի բնորոշման և դրսևորման պայմանների հստակեցման առումներով:
Ընդունվել է ի գիտություն 

Առաջարկության նպատակը հասկանալի է, սակայն փաստացի առաջարկությունը վերաբերում է հանրային ծառայության մեջ գտնվող անձանց ծառայության դադարեցմանը, ինչն ընդհանուր առմամբ «Հանրային ծառայության մասին» օրենքով սահմանվող սահմանափակումների շրջանակում է, իսկ տվյալ դեպքում անհրաժեշտ է նկատի ունենալ, որ նշված պայմանագրային զինծառայողների պայմանագիրը լուծելու դեպքում նրանք ուղարկվելու են շարունակելու պարտադիր զինվորական ծառայության չծառայած ժամկետը։


